
AXBOROT-KOMMUNIKATSIYA 
TEXNOLOGIYALARI SOHASIDA MOLIYAVIY 
NATIJALAR HISOBI METODOLOGIYASINI 
TAKOMILLASHTIRISHNING YAXLIT TIZIMI

Bekchanov Faxriddin Atabekovich
PhD, Mustaqil tadqiqotchi

Annotatsiya: Maqolada AKT sohasida moliyaviy natijalar hisobi metodologiyasini takomillashtirishning yaxlit tizimi aso-
slangan. Tizim uch blokdan iborat: analitik poydevor (9031–9039 daromad va 9131–9138 xarajat subschyotlarining juft 
tuzilmasi, beshta taqsimlash bazasi), tushumni tan olish metodikasi (15-son MHXSning besh bosqichi, paket pasporti va 
SSP bazasi, mutanosib taqsimlash) hamda xalqaro hisobotga transformatsiya (olti bosqichli algoritm, tuzatishlar reestri, 
ish varag‘i). Bloklarning o‘zaro bog‘lanishlari va integratsion samarasi ko‘rsatilgan: subschyotlar tufayli transformatsiya 
“qayta hisoblash”dan “muvofiqlashtirish”ga aylanib, tuzatishlar va muddat sezilarli darajada qisqaradi. Tizimning to‘rt 
bosqichli joriy etish tartibi asoslangan.

Kalit so‘zlar: moliyaviy natijalar hisobi; subschyotlar tizimi; tushumni tan olish; taqsimlash bazalari; transformatsiya; 
hisob siyosati; AKT sohasi.

Аннотация: В статье обоснована целостная система совершенствования методологии учета финансовых 
результатов в сфере информационно-коммуникационных технологий (ИКТ). Предлагаемая система включает 
три взаимосвязанных блока: аналитическую основу (парная структура субсчетов доходов 9031–9039 и расходов 
9131–9138, а также пять баз распределения), методику признания выручки (пятиэтапная модель МСФО (IFRS) 15, 
паспорт пакетного продукта, база самостоятельной цены продажи (SSP) и пропорциональное распределение) и 
трансформацию в международную финансовую отчетность (шестиступенчатый алгоритм, реестр корректировок 
и рабочая таблица). Показаны взаимосвязи между блоками и их интеграционный эффект: благодаря внедрению 
системы субсчетов процесс трансформации переходит от «пересчета» к «согласованию», что позволяет 
существенно сократить количество корректировок и сроки подготовки отчетности. Обоснован четырехэтапный 
порядок внедрения предлагаемой системы.

Ключевые слова: учет финансовых результатов; система субсчетов; признание выручки; базы распределения; 
трансформация; учетная политика; сфера информационно-коммуникационных технологий (ИКТ).

Abstract: The article substantiates an integrated system for improving the methodology of accounting for financial results 
in the ICT sector. The system comprises three blocks: an analytical foundation (a paired structure of revenue sub-ac-
counts 9031–9039 and cost sub-accounts 9131–9138, five allocation bases), a revenue recognition methodology (the five 
steps of IFRS 15, a bundle passport and an SSP database, proportional allocation), and transformation into international 
reporting (a six-stage algorithm, an adjustments register, a worksheet). The interconnections of the blocks and the inte-
gration effect are demonstrated: owing to the sub-accounts, transformation turns from ʻrecalculationʻ into ʻreconciliationʻ, 
markedly reducing adjustments and time. A four-stage implementation procedure is substantiated.

Keywords: accounting for financial results; sub-accounts system; revenue recognition; allocation bases; transformation; 
accounting policy; ICT sector.

K I R I S H
AKT sohasi hisob amaliyotining empirik tahlili muammolarning aniq xaritasini berdi: daromadning 

umumlashgan hisobi, paket tushumini taqsimlashning metodikasizligi, xarajat taqsimoti asoslarining noaniqligi 
va xalqaro hisobotga transformatsiyaning og‘irligi ekspertli baholashda eng yuqori keskinlik ballarini oldi. 
Sohaning jadal o‘sishi — xizmatlar hajmining 2020–2024-yillarda 13,85 trln so‘mdan 56,17 trln so‘mgacha 
ko‘payishi (Milliy statistika qo‘mitasi, 2026) — hamda moliyaviy hisob tizimini xalqaro talablarga muvofiq tubdan 
takomillashtirish choralari va “Raqamli O‘zbekiston – 2030” strategiyasi sharoitida ushbu muammolar yechimi 
kechiktirib bo‘lmas vazifaga aylandi.

Muammolarning muhim xususiyati — ularning zanjirli bog‘langanligi: paket taqsimoti analitik kesimsiz 

“osmonda osilib” qoladi, tannarx asoslari xarajat kesimisiz o‘lchanmaydi, transformatsiya esa tayyor analitikasiz 
har yili og‘ir qayta hisoblashga aylanadi. Demak, yechimlar ham alohida “yamoqlar” emas, o‘zaro bog‘langan 
yaxlit tizim sifatida loyihalanishi kerak: har bir yechim keyingisi uchun poydevor yaratadigan, birgalikda esa 
umumiy samara beradigan arxitektura zarur. Aynan shunday tizimli qarash mazkur maqolaning predmetidir.

Maqolaning maqsadi — AKT sohasida moliyaviy natijalar hisobi metodologiyasini takomillashtirishning 
yaxlit tizimini asoslash: uning bloklarini, o‘zaro bog‘lanishlarini, integratsion samarasini va joriy etish tartibini 
ko‘rsatish. Vazifalar: tizim arxitekturasini shakllantirish; har bir blokning tayanch yechimlarini umumlashgan 
holda bayon etish; bloklararo bog‘lanishlarni ochish; integratsion samarani baholash; joriy etishning bosqichli 
tartibini asoslash. Tadqiqot obyekti — soha korxonalari, jumladan “O‘zbektelekom” aksiyadorlik kompaniyasi; 
predmet — moliyaviy natijalar hisobi metodologiyasini tizimli takomillashtirish bilan bog‘liq munosabatlar.

M A V Z U G A  O I D  A D A B I Y O T L A R  S H A R H I
Hisob metodologiyasini takomillashtirishning umumnazariy asoslari milliy adabiyotda yaratilgan: moliyaviy 

natijalar hisobi va auditining yaxlit tadqiqi (Avlokulov, 2019), moliyaviy hisob-hisobot tizimi (Karimov va boshq., 
2018), audit bilan bog‘liqlik (Tulaxodjayeva va boshq., 2018) va xalqaro standartlar talablari (Dusmuratov va 
boshq., 2020) fundamental manbalarda yoritilgan; aloqa sohasi hisobining tarmoq xususiyatlari klassik ishlarda 
tadqiq etilgan (Lileeva, 2007). Me’yoriy imkoniyat tomonidan 21-son BHMS subyektlarga schyotlar rejasi 
doirasida subschyotlar ochish va hisob siyosatini sohaga moslash huquqini beradi (O‘zbekiston Respublikasi 
Moliya vazirligi, 2002).

Xalqaro empirika tizimli yondashuv zaruratini quvvatlaydi: 15-son MHXS tatbiqida telekommunikatsiya 
sektorida oshkor etishga rioya to‘liq emasligi (Boujelben va Kobbi-Fakhfakh, 2020), standartning moliyaviy 
natijalarga ta’siri (Kobbi-Fakhfakh va Boujelben, 2021; Khersiat, 2021), tan olish siyosatlarining qayta qurilishi 
(Kabir va Su, 2022; Onie va boshq., 2023) va solishtiruvchanlik samarasi (Lee va Choi, 2024) ko‘rsatilgan; 
yo‘nalish dinamikasi bibliometrik umumlashtirilgan (Bathla va boshq., 2023). Ushbu natijalarning mushtarak 
xulosasi: standart talablari faqat analitik poydevor, hujjatli institutlar va tartibli transformatsiya birgalikda mavjud 
bo‘lgandagina amalda bajariladi, ya’ni muammo aynan yaxlitlikda.

Xizmat korxonalari qiymatini baholashga oid tadqiqotlar, jumladan mazkur jurnaldagi ish (Uralov, 2026), 
ishonchli, kesimli moliyaviy axborotning qiymat boshqaruvi uchun ahamiyatini ko‘rsatadi. Sharh bo‘shliqni 
aniqlaydi: adabiyotda alohida yechimlar (subschyotlar g‘oyasi, standart talablari, transformatsiya tamoyillari) 
mavjud bo‘lsa-da, ular AKT sohasi uchun o‘zaro bog‘langan, integratsion samarasi ko‘rsatilgan va joriy etish 
tartibi asoslangan yagona tizimga birlashtirilmagan. Mazkur maqola shu bo‘shliqni to‘ldiradi.

T A D Q I Q O T  M E T O D O L O G I YA S I
Tadqiqot tizimli-konstruktiv dizaynda bajarildi: avval amaliyot tahlilidan kelib chiquvchi talablar tizimlashtirildi, 

so‘ngra uch blokli arxitektura loyihalandi, bloklararo bog‘lanishlar aniqlandi va integratsion samara baholandi. 
Usullar: tizimli tahlil va sintez, schyotlar tizimini modellashtirish, me’yoriy-uslubiy tahlil, hisob-kitob misollari 
(worked examples) hamda monografik kuzatish. Har bir blokning ichki yechimlari batafsil alohida tadqiqotlarda 
asoslangan; mazkur maqolaning vazifasi — ularni tizim darajasida bog‘lash va umumiy samarani ko‘rsatish.

Tizim ishonchliligi uchta talab bilan ta’minlanadi: birinchidan, barcha institutlar hujjatli izga ega (mapping, 
pasport, vedomost, ish varag‘i); ikkinchidan, har bir blok tekshiriladigan nazorat nuqtalari bilan jihozlangan 
(uchta solishtiruv, besh nazorat nuqtasi, iyerarxiya tengligi); uchinchidan, miqdoriy misollardagi summalar 
arifmetik jihatdan to‘liq tekshiriluvchan (metodikani ko‘rsatish maqsadida shartli belgilangan). Chegara: 
soliq oqibatlari va audit metodologiyasi alohida tadqiqot yo‘nalishlaridir — mazkur tizim ular uchun axborot 
poydevorini yaratadi.

T A H L I L  V A  N A T I J A L A R
Tizimning umumiy arxitekturasi uch blok va natija zanjiridan iborat (1-rasm). Birinchi blok — analitik 

poydevor: 9030-schyot tarkibida to‘qqizta daromad subschyoti (9031–9039) va ularga juft ravishda 9130-
schyot tarkibida sakkizta xarajat subschyoti (9131–9138) ochiladi; juftlik xizmatlar kesimida yalpi foydani 
bevosita hisoblash imkonini beradi (YAF = 903X − 913X, televideniye bo‘yicha (9037+9038) − 9137). Xarajatlar 
subschyotlarga xarajat drayverlari konsepsiyasidagi beshta baza — trafik hajmi, resurs ulushi, abonentlar 
soni, quvvat iste’moli, daromad ulushi — bo‘yicha, mustaqil texnik manbalarga tayanuvchi oylik vedomost 
orqali taqsimlanadi. Billing bilan integratsiya moslik jadvali (mapping) instituti va “mappingsiz xizmat ishga 
tushirilmaydi” qoidasi bilan ta’minlanadi; tizim ishonchliligini oylik uchta solishtiruv nazorati ushlab turadi.

Ikkinchi blok — tushumni tan olish metodikasi: 15-son MHXSning besh bosqichli modeli sohaning paket 
xizmatlariga moslashtiriladi. Ijro majburiyatlarini ajratish mezonlari, paket pasporti va alohida sotish narxlari 
(SSP) bazasi institutlari, SSPni aniqlashning to‘rt usulli iyerarxiyasi hamda bitim narxini mutanosib taqsimlash 
formulasi joriy etiladi. Metodika raqamli misollarda isbotlangan: uchlik paketda 300 ming so‘m SSPlar nisbatida 
150/90/60 bo‘lib tegishli subschyotlarga yo‘naltiriladi; uskuna bilan bog‘langan 12 oylik tarifda 2 400 ming 
so‘mning 960 mingi uskunaga (topshirish paytida, shartnoma aktivi mexanizmi orqali), 1 440 mingi xizmatga 
(oyiga 120 ming so‘mdan) tan olinadi.

Uchinchi blok — transformatsiya: olti bosqichli algoritm (tayyorlash — qayta guruhlash — tan olish 
tuzatishlari — baholash tuzatishlari — tekshirish — hisobot), subschyotlar va MHXS moddalari moslik jadvali, 
tipik tuzatishlar reestri, ish varag‘i va besh nazorat nuqtasi joriy etiladi; ish varag‘i misolida moliyaviy natija 6 
100 mln so‘mdan 6 450 mln so‘mgacha aniqlashtiriladi (1-rasm).

1-rasm. Moliyaviy natijalar hisobi metodologiyasini takomillashtirishning yaxlit tizimi1

Bloklarning yechimlari, institutlari va samaralari 1-jadvalda umumlashtirilgan: har bir blok amaliyot tahlilida 
aniqlangan aniq muammoga qaratilgan, hujjatli institut bilan ta’minlangan va audit uchun tayyor dalil manbaini 
yaratadi. Shu tariqa tizim “muammo — yechim — institut — dalil” to‘liq zanjirini quradi (1-jadval).

1-jadval. Tizim bloklari: muammo, yechim, institut va audit dalili2

Blok va hal etiladigan 
muammo

Tayanch yechim Hujjatli institut Audit uchun dalil

Analitik poydevor: 
umumlashgan daromad, 
asossiz xarajat taqsimoti

9031–9039 va 9131–9138 
juft subschyotlari; beshta 

taqsimlash bazasi

Mepping; xarajat–baza 
matritsasi; oylik vedomost

Subschyot aylanmalari; 
solishtiruv dalolatnomalari

Tan olish: paket 
tushumining metodikasiz 

taqsimlanishi

MHXS-15 besh bosqichi; 
mutanosib taqsimlash 

formulasi

Paket pasporti; SSP bazasi 
(toʻrt usulli iyerarxiya)

Pasportlar; taqsimot 
varaqalari

Transformatsiya: qoʻlda, 
izsiz, ogʻir jarayon

Olti bosqichli algoritm; 
tuzatishlar reestri

Moslik jadvali; ish varagʻi; 
versiyalash

Tuzatish varaqalari; nazorat 
nuqtalari

Tizimning mohiyatini bloklararo bog‘lanishlar ochadi. Birinchi bog‘lanish: SSPni aniqlashning uchinchi usuli 

1	  Manba: muallif ishlanmasi.
2	  Manba: muallif ishlanmasi.

— “kutilayotgan xarajat + marja” — aynan 9131–9138 subschyotlari ma’lumotiga tayanadi; demak, xarajat 
analitikasisiz tan olish metodikasi to‘laqonli ishlamaydi. Ikkinchi bog‘lanish: paket pasportlari va taqsimot 
varaqalari transformatsiyaning tan olish tuzatishlari uchun tayyor hujjatli asos beradi — tuzatish “hisoblab 
chiqarish” emas, mavjud hujjatga tayanish bo‘ladi. Uchinchi, hal qiluvchi bog‘lanish: daromad va xarajat 
xizmatlar kesimida, tushum esa pasportlar asosida yuritilsa, transformatsiyaning eng og‘ir tuzatishlari hisobning 
o‘zida hal etilgan bo‘ladi — transformatsiya “qayta hisoblash”dan “muvofiqlashtirish”ga aylanadi. Integratsion 
samaraning shartli bahosi 2-rasmda keltirilgan: qo‘lda tuzatishlar soni 38 tadan 11 tagacha, transformatsiya 
muddati 20 kundan 6 kungacha qisqarishi mumkin — samara aynan boshlang‘ich ma’lumotning tayyorligi 
hisobiga erishiladi (2-rasm).

2-rasm. Yaxlit tizimning transformatsiya jarayoniga integratsion samarasi3

Tizimni joriy etish to‘rt bosqichda, barcha bloklar uchun sinxron amalga oshiriladi: tayyorgarlik bosqichida 
mapping, xarajat–baza matritsasi, dastlabki pasportlar va moslik jadvali loyihalanib, hisob siyosatiga 
o‘zgartirishlar tasdiqlanadi; parallel yuritish oyida barcha nazorat nuqtalari sinovdan o‘tadi; to‘liq o‘tishda 
qoldiqlar taqsimlanadi va tizim asosiy rejimga kiradi; monitoring bosqichida solishtiruvlar, 9138 ulushi, SSP 
dolzarbligi va transformatsiya versiyalari doimiy kuzatuvga olinadi. Kadrlar va axborot tizimlariga talablar 
mo‘tadil: barcha institutlar standart vositalarda yuritiladi, hal qiluvchi omil — bir marta sifatli loyihalash (2-jadval).

2-jadval. Tizimni joriy etishning toʻrt bosqichi4

Bosqich Asosiy ishlar Natija hujjati
1. Tayyorgarlik Mepping, xarajat–baza matritsasi, 

pasportlar, moslik jadvali loyihasi
Hisob siyosatiga oʻzgartirishlar 

toʻplami
2. Parallel yuritish Bir oy davomida ikkala tartibda 

yuritish, nazoratlar sinovi
Sinov hisoboti va tuzatishlar

3. Toʻliq oʻtish Qoldiqlarni taqsimlash, tizimga toʻliq 
oʻtish

Oʻtish dalolatnomasi

4. Monitoring Solishtiruvlar, 9138 ulushi, SSP va 
bazalar dolzarbligi

Oylik monitoring reglamenti

Natijalarning muhokamasi tizimning uch yo‘nalishdagi qiymatini ko‘rsatadi. Birinchidan, u xalqaro 
empirikada qayd etilgan rioya va solishtiruvchanlik muammolariga (Boujelben va Kobbi-Fakhfakh, 2020; Lee 
va Choi, 2024) tizimli javob beradi: standart talablari hujjatli institutlar zanjiriga “yerga tushiriladi”. Ikkinchidan, 
boshqaruv sifat jihatidan yangi axborotga ega bo‘ladi: xizmatlar kesimidagi tushum, tannarx va marja — narx 
siyosati, portfel qarorlari va korxona qiymatini boshqarish (Uralov, 2026) uchun bevosita ozuqa. Uchinchidan, 
tizim audit uchun ko‘prik vazifasini bajaradi: subschyot aylanmalari, vedomostlar, pasportlar va ish varaqalari 
— bular auditorlik dalillarining tayyor, to‘liq va takrorlanuvchan manbalaridir; keyingi tadqiqot bosqichi — aynan 
shu poydevorga tayanuvchi soha audit metodologiyasi. Barcha institutlar hisob siyosati darajasida, me’yoriy 

3	  Manba: muallif ishlanmasi.
4	  Manba: muallif ishlanmasi.

hujjatlarni o‘zgartirmasdan joriy etilishi tizimning amaliy tatbiq etiluvchanligini ta’minlaydi.

X U L O S A  V A  T A K L I F L A R
Tadqiqot natijasida quyidagi xulosalarga kelindi: birinchidan, hisob amaliyotining zanjirli muammolari 

faqat yaxlit tizim bilan yechiladi — alohida “yamoqlar” samara bermaydi; ikkinchidan, uch blokli arxitektura 
(analitik poydevor — tan olish metodikasi — transformatsiya) muammolar xaritasini to‘liq qamraydi va har bir 
blokni hujjatli institut hamda nazorat nuqtalari bilan ta’minlaydi; uchinchidan, bloklararo bog‘lanishlar (SSPning 
xarajat ma’lumotiga tayanishi, pasportlarning transformatsiya asosi bo‘lishi, subschyotlarning transformatsiyani 
yengillashtirishi) tizim samarasini alohida yechimlar yig‘indisidan yuqori qiladi; to‘rtinchidan, integratsion 
samara miqdoran sezilarli — tuzatishlar va muddatning bir necha barobar qisqarishi (shartli bahoda 38 tadan 
11 tagacha va 20 kundan 6 kungacha); beshinchidan, to‘rt bosqichli sinxron joriy etish tartibi tizimni amaliyotga 
tatbiq etishga tayyor qiladi.

Takliflar: soha korxonalariga — tizimni hisob siyosati darajasida, to‘rt bosqichli tartibda, bloklarni sinxron 
joriy etish; “O‘zbektelekom” AKda to‘liq pilot aprobatsiyani o‘tkazib, natijalarni soha bo‘ylab yoyish; tarmoq 
birlashmalari va tartibga soluvchi organlarga — subschyotlar nomenklaturasi, taqsimlash bazalari, pasport va 
ish varag‘i shakllarini soha uslubiy tavsiyalari sifatida rasmiylashtirish. Kelgusi tadqiqot yo‘nalishi: yaratilgan 
axborot poydevoriga tayanuvchi moliyaviy natijalar auditining sohaga moslashtirilgan metodologiyasini — xatar 
xaritasi, kesimli analitika va raqamli vositalar bilan — ishlab chiqish.

